ޔައުމިއްޔާ

ގަވާއިދު ކޮމިޓީގެ ފުރަތަމަ ބައްދަލުވުން. (22.03.2010)

އިދާރީމޭޒުން ވާހަކަދެއްކެވުން:

އައްސަލާމްޢަލައިކުމް. މަޖިލީހުގެ އާ ގަވާއިދު އެކުލަވާލުމަށްފަހު އެކުލަވާލެވިފައިވާ ގަވާއިދު ކޮމިޓީގެ ފުރަތަމަ ބައްދަލުވުމަށް މަރުޙަބާ ދަންނަވަން ހުރިހާ ބޭފުޅުންނަށް ވެސް. މި ކޮމިޓީގައި ހިމެނިވަޑައިގަންނަވާ ހުރިހާ މެންބަރުން މިހާރު ހާޒިރުވެ އެބަ ތިއްބެވި. މިއަދު މިއޮތީ މުޤައްރިރަކު އަދި މުޤައްރިރުގެ ނައިބެއް ހޮވުމަށް ހުޅުވާލުން. އަޅުގަނޑު މުޤައްރިރުގެ ނަން ހުށަހެޅުމަށް މެންބަރުންނަށް ފުރުޞަތު ހުޅުވާލަން. އިހަވަންދޫ ދާއިރާގެ މެންބަރު އަޙުމަދު ޢަބްދުﷲ. 
އިހަވަންދޫ ދާއިރާގެ މެންބަރު އަޙުމަދު ޢަބްދުﷲ ވާހަކަދެއްކެވުން: 

އަޅުގަނޑު ހުށަހަޅަން މި ކޮމިޓީގެ މުޤައްރިރަކަށް މާރިޔާ އަޙުމަދު ދީދީ. 
ހަނިމާދޫ ދާއިރާގެ މެންބަރު މުޙައްމަދު މުޖުތާޒް ވާހަކަދެއްކެވުން: 

އަޅުގަނޑު ހުށަހަޅަން މި ކޮމިޓީގެ މުޤައްރިރު ކަމަށް ނައިފަރު ދާއިރާގެ ޢިއްޒަތްތެރި މެންބަރު އަޙުމަދު މުޙައްމަދު. 
މާފަންނު އުތުރު ދާއިރާގެ މެންބަރު އިމްތިޔާޒު ފަހުމީ ވާހަކަދެއްކެވުން: 

އަޙުމަދު ޢަބްދުﷲ ދެންމެ އެ ހުށަހެޅުއްވި ނަންފުޅަށް އަޅުގަނޑު ތާއީދުކުރަން. އެއީ މާރިޔާ އަޙުމަދު ދީދީ އަށް. 
ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤް ޙަސަން ވާހަކަދެއްކެވުން: 
އަޅުގަނޑު މުޖުތާޒު ދެންމެ އެ ހުށަހެޅުއްވި އަލްއުސްތާޛު އަޙުމަދު މުޙައްމަދުގެ ނަންފުޅަށް ތާއީދުކުރަން. 
އިދާރީމޭޒުން ވާހަކަދެއްކެވުން: 

އާދެ، ދެ ނަމެއް ހުށަހެޅި ތާއީދު ލިބިފައިވަނީ. އެންމެ ފުރަތަމަ ހުށަހެޅި ތާއީދު ލިބިފައިވަނީ އިހަވަންދޫ ދާއިރާގެ މެންބަރު އަޙުމަދު ޢަބްދުﷲ ހުށަހަޅުއްވާ، މާފަންނު އުތުރު ދާއިރާގެ މެންބަރު އިމްތިޔާޒު ފަހުމީ ތާއީދު ކުރައްވާފައިވާ ނަންފުޅު. އެ ނަންފުޅަށް ފުރަތަމަ އަޅުގަނޑު ވޯޓަށް އަހާނީ އިނގޭތޯ. ފެނިވަޑައިގަންނަވާ ގޮތަކަށް ވޯޓު ދެއްވާ. (ވަގުތުކޮޅަކަށްފަހު) އާދެ، 5 މެންބަރުން ފެނިވަޑައިގަންނަވާ ކަމަށް. ދެން ފެނިވަޑައިނުގަންނަވާ ކަމަށް ވޯޓު ދެއްވާ. އާދެ، ދެން މިއޮތީ ހަނިމާދޫ ދާއިރާގެ މެންބަރު މުޙައްމަދު މުޖުތާޒު ހުށަހަޅުއްވާ، ފުވައްމުލަކު އުތުރު ދާއިރާގެ މެންބަރު މުޙައްމަދު ރަފީޤު ޙަސަން ތާއީދު ކުރައްވާފައިވާ ނައިފަރު ދާއިރާގެ މެންބަރު އަޙުމަދު މުޙައްމަދުގެ ނަންފުޅު. އެ ނަންފުޅަށް، އެ ބޭފުޅާ، އަޙުމަދު މުޙައްމަދު މުޤައްރިރު ކަމަށް ހޮއްވެވުމަށް ތާއީދު ކުރައްވާ ބޭފުޅުން ފެނިވަޑައިގަންނަވާ ގޮތަކަށް ވޯޓު ދެއްވުން އެދެން. އެހެންވީމާ، 6 ބޭފުޅުން އިނގޭތޯ. 6 ބޭފުޅުންގެ ތާއީދާ އެއްކޮށް އަޙުމަދު މުޙައްމަދު މުޤައްރިރު ކަމަށް ހޮއްވެވުމަށް، ހޮވިއްޖެ ކަމަށް ނިންމަން. ދެން އަޙުމަދު މުޙައްމަދު ރިޔާސަތާ ހަވާލުވެވަޑައިގަތުމަށް ދަންނަވަން. އަދި އަޅުގަނޑު ހަނދުމަފުޅުކޮށް އަރުވަން މުޤައްރިރުގެ ނައިބެއް ހޮވުން ވެސް އެބައޮތް މިއަދު. އެހެންވީމާ، ރިޔާސަތުން އެ ކަންތައް ކުރިއަށް ގެންދެވުމަށް އަޅުގަނޑު ހުޅުވާލަން އިނގޭތޯ. 
(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން: 

އާދެ، ޝުކުރިއްޔާ. ގަވާއިދު ކޮމިޓީގެ މުޤައްރިރަކަށް އަޅުގަނޑު ހޮއްވެވީތީ އަޅުގަނޑު ހޮވުމަށް ތާއީދު ކުރެއްވި ބޭފުޅުންނަށާއި އަދި އަޅުގަނޑަށް ވޯޓު ނުދެއްވާ ބޭފުޅުންނަށް ވެސް ޝުކުރު ދަންނަވަން. އާދެ، އަޅުގަނޑުމެންގެ މި ކޮމިޓީއަކީ ވަރަށް މަސައްކަތް ގިނަ ކޮމިޓީއެއް. އެހެންވީމާ، ފުދޭވަރަކަށް އަޅުގަނޑުމެންނަށް ވަގުތު ލިބުނު މިންވަރަކުން މި ކޮމިޓީގެ މަސައްކަތްތައް ވީހާވެސް ގިނަ އަދަދަކަށް ކުރިއަށް ގެންދެވޭތޯ މަސައްކަތްކުރަންޖެހޭނެ. މިދިޔަ ދުވަސްވަރު ދައުރުގައި ކޮމިޓީގެ ކަންތައްތައް ބެލެހެއްޓެވި މުޤައްރިރަކީ މާރިޔާ. ދެން އެ ކަމަނާ ވެސް ވަރަށް ހިތްވަރާ އެކު ކޮމިޓީގެ މަސައްކަތް ކުރިއަށް ގެންދިއުމަށްޓަކައި މަސައްކަތް ކުރެއްވި. އެ ކަމަށްޓަކައި ވަރަށް ޝުކުރު ދަންނަވަން. ދެން އަޅުގަނޑުމެން މިހާރު މިއޮތީ ކޮމިޓީގެ ނައިބު މުޤައްރިރަކު ހޮވުމުގެ ކަންތައްތައް. އެހެންވީމާ، އެ ކަންކަން ކުރިއަށް ގެންދިއުމުގެ ތިބޭފުޅުން އެ ކަމަށް ހުށަހަޅުއްވާ ބޭފުޅެއްގެ ނަން ކުރިއަށް ގެންދަވަންވީ. 
ފަރެސް މާތޮޑާ ދާއިރާގެ މެންބަރު އިބްރާހީމު މުއްޠަލިބު ވާހަކަދެއްކެވުން:

އަޅުގަނޑު ހުށަހަޅަން މައްޗަންގޮޅި އުތުރު ދާއިރާގެ ޢިއްޒަތްތެރި މެންބަރު މާރިޔާ އަޙުމަދު ދީދީ ނައިބަކަށް. 
ހަނިމާދޫ ދާއިރާގެ މެންބަރު މުޙައްމަދު މުޖުތާޒް ވާހަކަދެއްކެވުން:

އަޅުގަނޑު ހުށަހަޅަން އިސްދޫ ދާއިރާގެ މެންބަރު އަޙުމަދު ރަޝީދު އިބްރާހީމުގެ ނަން. 
އިދާރީމޭޒުން ވާހަކަދެއްކެވުން: 

ގަވާއިދު އޮންނަ ގޮތުން މިހާރު މުޤައްރިރަކަށް އިންނަވާ ބޭފުޅެއް ހިމެނޭ ޕާޓީގެ ބޭފުޅަކަށް މުޤައްރިރުގެ ނައިބު ކަމަކަށް ނުހުރެވޭ އިނގޭތޯ. އެހެންވީމަ، އެކަންތައް ސާފުކޮށްލަ ދެން. 
ފަރެސް މާތޮޑާ ދާއިރާގެ މެންބަރު އިބްރާހީމް މުއްޠަލިބް ވާހަކަދެއްކެވުން:

އަޅުގަނޑު ހުށަހަޅަން އިމްތިޔާޒް ފަހުމީ. އެއީ ކޮންމެ ގޮތެއް ވިޔަސް ބޮޑު ދެ ޕާޓީގެ ބޭފުޅުން ތިއްބެވީމަ ރަނގަޅުވާނެ. އަޅުގަނޑު އިމްތިޔާޒް ފަހުމީ ހުށަހަޅަން. އަޅުގަނޑު އުއްމީދުކުރަން ތާއީދު ކުރާނެ ކަމަށް. 
މާފަންނު އުތުރު ދާއިރާގެ މެންބަރު އިމްތިޔާޒު ފަހުމީ ވާހަކަދެއްކެވުން: 
އަޅުގަނޑު ވެސް ތަނާޒުލު ވާ ވާހަކަ ދަންނަވާލަން. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން: 

މިހާރު ހުށަހެޅިފައި މިއޮތީ މުއްޠަލިބުގެ ނަން. ދެން އަޙުމަދު ރަޝީދުގެ ނަންވެސް ހުށަހެޅުނު. ތާއީދުކުރެއްވިތޯ. ދެން އަޙުމަދު ރަޝީދު އަމިއްލައަށް މުއްޠަލިބުގެ ނަން ހުށަހަޅުއްވާފައި ވަނީ. އެހެންވީމަ، މުއްޠަލިބަށް ނައިބު މުޤއްރިރުކަން ދެއްވުމަށް ފެނިވަޑައިގަންނަވާ ބޭފުޅުން. (ވަގުތުކޮޅަކަށްފަހު) ޝުކުރިއްޔާ. މިހާރު ހަމަޖެހިފައި އޮތްގޮތުން ދެން ބަލަން އެބަޖެހޭ ކޮން ގަޑިއަކަށްތޯ އަޅުގަނޑުމެންގެ މަސައްކަތް ހަމަޖައްސާނީ. ވަރަށް ގިނަ ކޮމިޓީތައް އެބައޮވޭ. އެހެންވީމަ، އަޅުގަނޑުމެން ނަސީބު ދިމާކުރި ގޮތުން މިއޮތީ އެންމެ ފުރަތަމަ ކޮމިޓީ ލައްވާލާފައި. އެހެންވީމަ، އަޅުގަނޑުމެން ކަނޑައެޅި ގަޑިއެއް އަޅުގަނޑުމެންނަށް ލިބޭ ކަހަލަ ގޮތަކަށްހެން ހީވަނީ އޮންނާނީ އެހެންނޫންތޯ. އެހެންވީމަ، ގިނަ ބޭފުޅުންނަށް ފެނިވަޑައިގަންނަވާ ގޮތަކަށް ގަޑީގެ ކަންތައް ހަމަޖައްސާނީ. 
ފަރެސް މާތޮޑާ ދާއިރާގެ މެންބަރު އިބްރާހީމް މުއްޠަލިބު ވާހަކަދެއްކެވުން:

އަޅުގަނޑަށް ހީވަނީ ފަސޭހަ ވާނީ އެންމެ ކުރިން އަޅުގަނޑުމެންނަށް ލިބުނީމަ އެންމެ ކުރީ ގަޑި ނެގިއްޔާހެން. އެހެންވީމާ، އަޅުގަނޑަށް ފެންނަނީ ހަމަ 9:30 އެއީ ހަމަ ކޮމިޓީތައް ފެށޭ ގަޑި އަޅުގަނޑުމެން ނަގަން. 
(ވަގުތުކޮޅަކަށްފަހު)
ރިޔާސަތުން ވާހަކަދެއްކެވުން:

އަޅުގަނޑުމެން ގަވާއިދު ކޮމިޓީގެ ބައްދަލުވުމެއް ބާއްވަނީ ހެނދުނު 9:30 ގައި. އޭރު އޮންނާނީ މަޖިލީހުގެ ސުވާލު ގަޑިވެސް ފަހަނައަޅާ ގޮސްފައި އޮންނާނީ. އެހެންވީމާ، އެ ސުވާލު ގަޑި ނިމުމާ އެކުގައި އަޅުގަނޑުމެންގެ ގަޑި ފެށޭނެ. އެހެންވީމާ، ދެން މިހާރު މި އޮންނަނީ އާދިއްތަ، އާނ ކޯއްޗެއްތަ. ހޯމަ، އަންގާރަ، ބުދަ މި ތިން ދުވަސް މި އޮންނަނީ ޢާއްމުކޮށް ރަސްމީ ގޮތެއްގައި. ދެން ރަސްމީ ނޫން މި އޮންނަނީ އާދިއްތަ ބުރާސްފަތި. އަޅުގަނޑުމެންގެ މަސައްކަތްތައް ހުންނަ ގޮތެއްގެ މައްޗަށް ބަލާފައި ފަހުން އާދިއްތަ ބުރާސްފަތި ދުވަހުންކުރެ ދުވަހެއް ވެސް އިތުރުކުރެވިދާނެ. އެހެންނަމަވެސް، އަދި އަޅުގަނޑުމެން ނިންމާނީ މިހާރު ވެސް މި އޮންނަ ގޮތަށް ރަސްމީ ގޮތަށް ހޯމަ، އަންގާރަ، ބުދަ އެ ތިން ދުވަހުންކުރެ ދުވަހެއް އަޅުގަނޑުމެން ނަގާ ގޮތަކަށް. އެހެންވީމަ، އޭގެތެރެއިން، ދެން އަޅުގަނޑުމެންނަށް ހަމަ މިހާރު ވެސް ފުރުޞަތު އެބަ އޮތް އަޅުގަނޑުމެންގެ ތެރެއިން ހޯމަ ވިއްޔާ ހޯމަ، އަންގާރަ ވިއްޔާ އަންގާރަ، ބުދަ ވިއްޔާ ބުދަ އަޅުގަނޑުމެންގެ ކޮމިޓީ އަކީ ފުރަތަމަ ބޭއްވޭ ކޮމިޓީ ކަމަށް ވާތީ. އެހެންވީމާ، ތި ބޭފުޅުންނަށް ފެނިވަޑައިގަންނަވާ ގޮތަކަށް އެ ދުވަހެއް ކަނޑައަޅުއްވައި ދެއްވަންވީ. 
(ވަގުތުކޮޅަކަށްފަހު) 

ހަނިމާދޫ ދާއިރާގެ މެންބަރު މުޙައްމަދު މުޖުތާޒް ވާހަކަދެއްކެވުން:

އާދެ، އަޅުގަނޑަށް ފެންނަނީ ރަފީޤު އެ ހުށަހެޅުއްވި ގޮތަށް ހަމަ ކޮންމެ ހޯމަ ދުވަހަކާއި ކޮންމެ ބުދަ ދުވަހެއްގެ 9:30. ހަމަ މަދުވެގެން ދެ ދުވަސް ބާއްވަން އަޅުގަނޑަށް ފެނޭ. 
ރިޔާސަތުން ވާހަކަދެއްކެވުން:

އަޅުގަނޑުމެން ކޮމިޓީ ބާއްވާ ގޮތަށް ހަމަޖެއްސީ ކޮންމެ ހޯމަ ދުވަހަކާއި ކޮންމެ ބުދަ ދުވަހެއްގައި. ދެން އަދި މިއަށްވުރެ އިތުރުކުރަން ވެއްޖިއްޔާ ފަހުން އަދި މަސައްކަތް އޮންނަ ގޮތުން އިތުރު ވެސް ކުރެވިދާނެ. އެހެންވީމާ، މިގޮތުގެ މަތިން ދެން އަޅުގަނޑުމެން ހަމަޖެހިފައި އޮތީ. ދެން މިހާރު މާދަމަ އަކީ އަންގާރަ. ދެން އަންނަ ބުދަ ދުވަހުގެ 9:30 ގައި އަޅުގަނޑުމެން ކޮމިޓީ އޮންނާނެ ވާހަކަ ދަންނަވާލަން. ޝުކުރިއްޔާ. 

